Мәктәпкәсә йәштәге осор – балаларҙы төрлө яҡлап үҫтереү өсөн иң уңайлы мәл. Кескәйҙәрҙең бөтә психик процесстары ла был осорҙа актив формалаша башлай: зиһенгә алыу, иғтибар, хәтер, фекерләү, фаразлау, күҙ алдына килтереү һәм телмәр үҫешә. Ошо уҡ осорҙа шәхестең төп сифаттары ла формалаша башлай.
Шуға күрә лә балаларҙы төрлө яҡлап йылдам үҫтереү маҡсатында төрлө ысулдар, алымдар ҡулланып эш итеү тик ыңғай һөҙөмтәләргә генә килтерә лә инде. Һуңғы йылдарҙа компьютер тормошобоҙҙоң бөтә өлкәләренә лә үтеп инде. Федераль дәүләт белем биреү стандарты ла был йәһәттән балаларға белем биреү сифатын күтәреү өсөн ныҡлы нигеҙ булып хеҙмәт итә һәм белем биреүҙе заман талаптарына ярашлы үҙгәртеп ҡорорға өндәй. 
Ошоларҙы иҫәпкә алып, тәрбиәүи белем биреүҙә ҡыҙыҡһындырырҙай ысул һәм алымдарҙы һәр тәрбиәсе үҙ эшендә дөрөҫ итеп ҡулланырға тейеш.
Хәҙерге ваҡытта кескәйҙәрҙе  әкиәттәр менән таныштырыу, халыҡ ижадына  ҡыҙыҡһыныу уятыу өсөн заман талаптарына тап килгән технологиялар бик күп. Мәҫәлән, шуларҙың иң уңышлы ҡулланылған һәм телмәр үҫтереүҙә маҡсатҡа ирешеүсе алымдарҙың береһе – режисер уйындары.
 Йәнһүрәт ҡарамаусы бер генә бала ла юҡ. Тимәк, улар йәнһүрәттәрҙең бөтә төрө менән дә ҡыҙыҡһыналар. Балаларға  тәрбиә биреүҙә режиссер уйындары яңы күренеш булып тора. Режиссер уйындар процесында бала уйынсыҡтар менән уйын-ситуациялар булдыра һәм был балаларҙың эмоцияһына ныҡ тәҫир итә. Шуға ла бындай төр уйындар тирә-яҡ мөхитте өйрәнеүгә яҡшы өҫтәмә ул. Режиссер уйындары аңлайышлы формала төрлө проблемаларҙың айышын, уларҙың барлыҡҡа килеү сәбәбен сағылдыра, тирә-яҡ мөхитте аңларға ярҙам итә.
Беҙ, Баймаҡ ҡалаһының «Күбәләк»балалар баҡсаһының уртансы йәштәге төркөм балалары менән «Төлкө һәм ҡуян», «Эт үҙенә нисек хужа тапҡан»,  «Ҡошҡа әйләнгән әбей», «Алтын балта» башҡорт халыҡ әкиәте мотивы буйынса мультипликацион йәнһүрәтен төшөрҙөк. Йәнһүрәт балаларға ата-әсәне ихтирам итеүгә, тыуғандарҙы яратырға, һаҡларға, дуҫ булырға, берҙәм йәшәргә өйрәтә һәм әхлаҡи - рухи тәрбиә биреүҙә бик ҙур роль уйнай. Унда барған ваҡиғалар балаларҙың фекерләү дәрәжәһен, фантазияларын үҫтерә, донъяны танып-белергә өйрәтә.
Беҙ йәнһүрәтте ҡағыҙҙан эшләнелгән һәм пластилиндан әүәләнгән персонаждар менән төшөрҙөк. Бындай ҡулланмалар балаларҙың телмәр үҙәктәрен генә  камиллаштырып ҡалмай, ә ҡул моторикаһын да үҫтерә. Сухомлинский әйтеүенсә, “балаларҙың һәләттәре сығанағы - уларҙың бармаҡ остарында”. Әүәләү тап ошо һәләттәрҙе үҫтерә лә инде. 
Ә инде йәнһүрәтте төшөрөүгә килгәндә, балалар ҙур ҡыҙыҡһыныу менән йәнһүрәт өҫтөндә эш алып барҙылар: ижад итттеләр, уйнанылар, аралаштылар, тәрбиәсе ярҙамы менән декорацияларҙы, персонаждарҙы  йәнләндерҙеләр. Үҙ-аллылыҡ, таныш булған техник алымдарҙы ҡулланып, яңы техник алымдарға өйрәнделәр, актерлыҡ һәләттәрен үҫтереүҙе дауам иттеләр.
Мультапликацион йәнһүрәт төшөрөү  3 этаптан торҙо:
	I этап:
- тема һайлау;
- маҡсат ҡуйыу;
	II этап: 
- балалараҙан торған ижади төркөм булдырыу;
- әкиәткә йәлеп итеү;
- декорациялар һәм персонаждар эшләү;
- персонаждарҙы йәнләндереү;
- йәнһүрәтте төшөрөү;
- төшөрөлгән материалды компьютерҙа монтажлау;
- тауышландырыу.
	III этап: 
- йәнһүрәттең премьераһы. 
Эш барышында балалар үҙенсә әкиәт эстәлеген ҡабул итә генә түгел, ә уның йөкмәткеһенә ижады рәүештә үҙгәрештәр индереп, әкиәттең  башын, аҙағын икенсе төрлөгә әйләндереп һөйләй алырға өйрәнделәр.
Баймаҡ ҡалаһының «Күбәләк» балалар баҡсаһы
Тәрбиәсеһе: Оморҙаҡова Э.У.

